
మాలాదీపకము —

	క.	
మహిఁ బూర్వపూర్వమునకున్, రహి మీఁఱగ నుత్తరోత్తరము రమ్యగుణా

వహముగ మాలాదీపక, మహీనవిఖ్యాతిఁ జెందు నది యె ట్లన్నన్.

	క.	
గురుచాపముచే శరతతి, శరతతిచే శత్రుశిరము శత్రుశిరముచే

ధర ధరచే నీబాహువు, పరిలబ్దం బయ్యె నోబపార్థివునరసా.

సారము —

	క.	
నిరవధిక ముత్తరోత్తర, నిరతోత్కర్షంబు దెలుప నిఖిలకృతులయం

దరు దై తగు సారాలం, కరణము కవివినుత మగుచుఁ గడు నె ట్లన్నన్.

	సీ.	
స్థావరజంగమాధారము ల్త్రిజగంబు, లలజగంబు లజాండములఁ జెలంగు

నాయజాండము లుండు హరిరోమకూపమం, దాశౌరియును భోగిపై శయించు

నాభోగి జలధికోణావాస మొందు నా, కడలి కుంభజుచులుకంబుఁ జెందు

నాకుంభజుడు నింగి కేకఖద్యోతాభుఁ, డానింగికబరి యై యతిశయిల్లు



	 







	తే.	
నీయశోలక్ష్మి కక్షీణనీతిచతుర, చతురుదధిమేఖలావృతక్షితిధురీణ

చటులభుజదండదండితోత్కటమదారి, వీరపరివార యోబభూవిభునృసింహ.

	క.	
రసవత్ప్రేయము లూర్జ, స్విసమాహితములును నిచట వివరింపఁగ లే

దసమరసప్రకరణమున, రసభావాద్యుపనిబద్ధరసములు గానన్.

	ఉ.	
సొమ్ములు సొమ్ములుం గలయఃసొంపులు పుట్టెడురీతిఁ గార్యజా

లమ్ములయం దలంకృతు లలంకృతులుం గలయంగ శోభ మై

నిమ్మహిఁ బొల్చుఁ దద్ఘటన మెన్నికతోఁ దిలతండులాప్తిరూ

పమ్మునఁ బాలు నీ రెనయుభాతిఁ దగు న్ద్వివిదత్వ మొందుచున్.

	క.	
తిలతండులరూపమ్మున, నలరు న్సంసృష్టిసంకరాఖ్యము పా ల్నీ

రిల నేక మైనకైవడిఁ, దెలుపుం దత్సంకరంబు త్రివిధము కృతులన్.

	తే.	
ఎనయ నంగాంగీభావంబు నేకవాచ, కానుబంధంబు సందేహ మనఁగ నెట్లు

పొలుచు సంసృష్టిసంకరంబులకు వరుస, లక్ష్యముల నేర్పరించెద లలితఫణితి.

సంసృష్టి —

	క.	
హరిదబలాకులగిరికుచ, వరచందనరజము లగుభవత్కీర్తిరుచుల్

నిరవద్యసుఛాంభోధి, స్ఫురణంబు వహించె నోబభూవరునరసా.

	క.	
హరిదబలాచందన మయి, యరు దగుననురూపకంబు నమృతాంభోధి

స్ఫురణంబుఁ దాల్చె ననియెడి, సరసనిదర్శనయుఁ బొల్చు సంసృష్టి యనన్.

అంగాంగిభావసంకరము —

	క.	
అసిజిహ్వాభయదం బై, యసమమహాబలవిశేషహారియు నై యి

వ్వసుధ భవద్భుజదండము, బొసఁగున్ ఫణిమాడ్కి నోబభూవరునరసా.

		 ఈ పేజీలో చివరి మార్పు 11 జనవరి 2022న 01:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

